танилцуулга
Цагдаагийн албаны тухай хуулийн шинэчилсэн
найруулгын төслийн талаар

Улсын Их Хурлаас 2013 оны 7 дугаар сарын 5-ны өдөр Цагдаагийн албаны тухай хуулийг баталж, улмаар 2014 оны 1 дүгээр сарын 1-ний өдрөөс эхлэн дагаж мөрдөж эхэлсэн. Уг хуулийг хэрэгжүүлэх явцад гарч буй хүндрэл бэрхшээлийг арилгах, цагдаагийн албаны үйл ажиллагааг шуурхай, үр дүнтэй зохион байгуулах, цагдаагийн алба хаагчийг үр бүтээлтэй, тогтвор суурьшилтай ажиллах нөхцөл боломжийг бүрдүүлэх, хүний эрх, эрх чөлөөг дээдлэн хүндэтгэх, зөвхөн албаны чиг үүргээ хэрэгжүүлэх зорилгоор зайлшгүй тохиолдолд хуулиар зөвшөөрөгдсөн хүрээнд хүний эрх, эрх чөлөөнд халдах эрх зүйн орчныг бүрдүүлэх зорилгоор дараахь зохицуулалтыг энэхүү хуулийн төсөлд тусгалаа. 
Нэг.Цагдаагийн байгууллагын чиг үүрэг, бүтэц, зохион байгуулалтын талаар: 

1.Цагдаагийн байгууллагын үндсэн чиг үүрэг нь гэмт хэрэгтэй тэмцэх, нийтийн хэв журам хамгаалах, олон нийтийн аюулгүй байдлыг хангах бөгөөд эдгээрийг хэрэгжүүлж буй зорилго нь хүний амь нас, эрүүл мэнд, эд хөрөнгийг хууль бус халдлагаас хамгаалахад оршдог. Иймд цагдаагийн байгууллага, алба хаагчийн үйл ажиллагаанд  хүний амь нас, эрүүл мэнд, эрх эрх, чөлөөг хүндэтгэх зарчмыг тунхаглалын шинжтэй бус харин материаллаг хэм хэмжээнд буулган төсөлд тусгаснаар нийгэм дэх хэвшмэл ойлголт, цагдаагийн алба хаагч албандаа хандах хандлагад өөрчлөлт гарна гэж үзлээ. 
2.Цагдаагийн байгууллагын удирдлага, бүтэц зохион байгуулалтыг нэгдмэл, төвлөрсөн удирдлагатай байх зарчимд нийцүүлэн албаны чиг үүрэгтэй нь уялдуулан оновчтой, уян хатан тодорхойлж, цагдаагийн төв байгууллагын удирдлагыг томилох, чөлөөлөх, тэдгээрийн ажлаа хариуцан тайлагнах журмыг Монгол Улсын Засгийн газрын тухай хуульд нийцүүлэн боловсруулсан. 
3.Цагдаагийн байгууллагын үйл ажиллагааны зарчмыг шинээр тодорхойлсон. Тухайлбал, цагдаагийн байгууллагын гүйцэтгэж буй чиг үүргийн улмаас үйл ажиллагаа нь тасралтгүй байх шаардлагатай тул уг зарчмыг тусгаж, нэгдмэл төвлөрсөн удирдлагатай байх зарчмын хүрээнд дээд шатны байгууллага, алба хаагчийн шийдвэр хуульд нийцсэн байх, уг шийдвэрийг зохих ёсоор биелүүлснээс үүсэх үр дагаврыг шийдвэр гаргасан дээд шатны байгууллага, алба хаагч хариуцахаар тусгалаа.
4.Бүтэц, зохион байгуулалтын хувьд цагдаагийн байгууллага нь цагдаагийн төв байгууллага, түүний харьяа алба, нутаг дэвсгэр хариуцсан цагдаагийн байгууллагаас бүрдэхээр тусгалаа. Түүнчлэн удирдлагын зарчмыг тодорхой болгож цагдаагийн төв байгууллагын харьяа алба, нэгж нь хариуцсан чиг үүргийн хүрээнд нутаг дэвсгэр хариуцсан цагдаагийн байгууллагын үйл ажиллагааг мэргэжил, арга зүйн удирдлагаар хангаж, үйл ажиллагаагаа цагдаагийн төв байгууллагын даргад, нутаг дэвсгэр хариуцсан цагдаагийн байгууллага нь цагдаагийн төв байгууллагын даргын өмнө ажлаа тайлагнахаар тусгалаа.
5.Цагдаагийн байгууллагын үндсэн чиг үүрэг болох гэмт хэрэгтэй тэмцэх, нийтийн хэв журам хамгаалах, олон нийтийн аюулгүй байдлыг хангах чиг үүргийг тодорхой болгож, дээрх чиг үүргийн хүрээнд хэрэгжүүлэх эрх хэмжээг нарийвчлан тусгалаа. Түүнчлэн цагдаагийн төв байгууллага, түүний даргын эрх хэмжээг тусгайлан тодорхойлсон. 
6.Цагдаагийн байгууллагын үйл ажиллагааны стандартыг дээшлүүлэх, үйл ажиллагаагаа иргэдийн хэрэгцээ, шаардлагатай уялдуулах, олон нийтийн итгэлийг хүлээх шаардлагын үүднээс цагдаагийн алба хаагч албан үүргээ гүйцэтгэх үедээ иргэнд хүндэтгэлтэй хандаж, иргэд олон нийтийн дэмжлэгийг авах, итгэлийг хүлээхийг эрмэлзэх үүргийг нэмж тусгасан.   
7.Цагдаагийн байгууллагын хүний нөөцийн бодлого, алба хаагч нарын албан үүрэгтээ хандах хандлагыг эерэгээр өөрчлөх зорилгоор цагдаагийн байгууллагын тодорхой албан тушаалд анхлан томилох, алба хаагчийг албан тушаал дэвшүүлэн томилохдоо алба хаагчийн мэдлэг, мэргэжил, ур чадвар, гаргасан амжилт, хувийн болон мэргэжлийн ёс зүйг үндэслэл болгох, албан тушаал эрхлэх шат дарааллыг баримтлах зарчмыг тусгалаа.  

8.Цагдаагийн байгууллагын үйл ажиллагаандаа ашиглах мэдээллийн сүлжээ, сангийн төрлийг хуульчлан тогтоож, мэдээллийн аюулгүй байдлыг хангах, хувь хүн, байгууллагын нууцлалын хадгалалт, хамгаалалтыг хангах, тэдгээрийн хууль бус зорилгоор ашиглахаас урьдчилан сэргийлэх, таслан зогсоох үүрэг бүхий зохицуулалтыг тусгасан. Тухайлбал, мэдээллийн санд нэвтэрсэн, ашигласан үйлдэл нь мэдээллийн санд бүртгэгдэн хадгалагдаж байх, хуульд зааснаас бусад зорилгоор ашигласан тохиолдолд хариуцлага тооцох тухай зохицуулалтыг тусгалаа. 

Хоёр.Цагдаагийн алба хаагчийн эрх зүйн байдал, нийгэм, улс төрийн баталгаа:
1.НҮБ-ын Ерөнхий Ассамблейн 1979 оны 34/169 дүгээр тогтоолоор баталсан “Хууль хэрэгжүүлэх албан тушаалтнуудын зан үйлийн тухай хууль”-ийн 8 дугаар зүйлд заасны дагуу хуулийн төсөлд бусад алба хаагчаас хүний эрх, эрх чөлөө, хууль тогтоомж  зөрчсөн, зөрчиж болзошгүй, эсхүл зөрчиж байгаа гэж үзвэл энэ тухай баримт бүхий мэдээллийг цагдаагийн алба хаагч удирдлагадаа гаргадаг байхаар тусгасан. 
2.Цагдаагийн алба хаагч нь хууль бус үүрэг, даалгаврыг биелүүлэхээс татгалзах үүрэгтэй байхаар төсөлд тусгасан нь цагдаагийн байгууллагын гүйцэтгэх болон удирдах албан тушаалтны сахилга, хариуцлагыг дээшлүүлэхэд ихээхэн ач холбогдолтой гэж үзсэн.  
3.Бусад улсын хууль тогтоомжийг судлан алба хаагчийн эрх, үүрэг, түүнд хориглох зүйл, алба хаагчид үзүүлэх улс төр, нийгэм, эдийн засаг, хууль зүйн баталгааны талаарх зохицуулалтыг тусгалаа.
4.Цагдаагийн алба хаагчийн цол албан тушаалын байсныг өөрчилж, албан тушаал, ажлын үр дүн, алба хаасан хугацааг харгалзан олгохоор тусгалаа. Түүнчлэн, цагдаагийн дээд цолыг “комиссар” байсныг өөрчлөн цагдаагийн байгууллагын түүхэн уламжлалтай нийцүүлэн цэргийн дээд цол “генерал” байхаар тусгаад байна.
5.Цагдаагийн албан тушаалд анх томилогдохдоо сонгон шалгаруулалт явуулж, шалгуур хангасан байдлаар нь эрэмблэн сонгон авах, түүнчлэн цагдаагийн алба хаагч эрхэлж буй ажлын байранд тавигдах шаардлагад өөрийн ур чадвар, мэргэжил, мэдлэгийн үзүүлэлтийг байнга нийцүүлж байх үүргийг тодорхойлсноор цагдаагийн байгууллагын үйл ажиллагаанд мэдэгдэхүйц ахиц гарч, улмаар иргэдийн итгэлийг хүлээн, цагдаагийн албаны нэр хүнд өсөхтэй зэрэгцэн цагдаагийн байгууллага шилдэг боловсон хүчнийг эгнээндээ нэгтгэх боломжийг бүрдүүлнэ.  
6.Түүнчлэн цагдаагийн алба хаагчийн нийгмийн баталгааг сайжруулж, улс төрийн үйл ажиллагаанаас ангид байх, өөрийн албаны эрх мэдэл, албан тушаалын байдлаа улс төрийн зорилгоор ашиглах, бусад ажилтан, алба хаагчийг улс төрийн үйл ажиллагаанд татан оролцуулахыг хориглосон зохицуулалтыг тусгалаа.
Гурав. Цагдаагийн үйл ажиллагаа, тэдгээрийг явуулах үндэслэл, журам, хамрах хүрээний талаар:
1.Цагдаагийн алба хаагч бичиг баримт шалгах, тээврийн хэрэгслийг зогсоох зэрэг нийтлэг хэрэгжүүлдэг, хүний эрх, эрх чөлөөнд хамгийн бага хэлбэрээр халддаг арга хэмжээг тодорхой үндэслэл байгаа тохиолдолд хэрэгжүүлдэг, харин хүний бие, эд зүйл, тээврийн хэрэгсэлд үзлэг хийх, эд зүйл хураан авах, баривчлах, түр саатуулах зэрэг хүний эрх, эрх чөлөөнд илүү халдсан үйл ажиллагааг зөвхөн тухайн үйл ажиллагааг гүйцэтгэх “үндэслэл бүхий сэжиг” илэрсэн тохиолдолд хуульд заасан үндэслэлийн хүрээнд гүйцэтгэдэг байхаар тусгалаа. 
2.Түүнчлэн цагдаагийн алба хаагчийн үйл ажиллагааны үед хүний эрхийг хамгаалах зохицуулалтыг бий болгож, зөвхөн тунхаглалын шинжтэй бус, хэм хэмжээ тогтоож үүрэг болгосон, түүнийг зөрчсөн бол хариуцлага тооцдог байхаар тусгалаа. 
3.Цагдаагийн байгууллага нийгмийн хэв журам хамгаалах, олон нийтийн аюулгүй байдлыг хангах зорилгоор хүний эрхийг хязгаарласан ажиллагааг Цагдаагийн албаны тухай хуулийг дагаж мөрдөх журмын тухай хууль, хууль зүйн асуудал эрхэлсэн Засгийн газрын гишүүний баталсан журам болон байгууллагын хүрээний журмын хүрээнд явуулж ирснийг өөрчилж, хуулиар зохицуулахаар заасан. 
4.Цагдаагийн алба хаагч чиг үүргээ хэрэгжүүлэхэд зайлшгүй гүйцэтгэдэг бичиг баримт шалгах, үзлэг хийх, тээврийн хэрэгслийг зогсоож шалгах, биеийн хүч, галт зэвсэг, тусгай хэрэгсэл хэрэглэх, бусдын орон байранд нэвтрэн орох зэрэг урьдчилан сэргийлэх үйл ажиллагааг гүйцэтгэх үндэслэл, журмыг тодорхойлон хамрах хүрээг зааж, хүний эрх, эрх чөлөөг хууль бус халдлагаас хамгаалах зохицуулалтыг тусгалаа.

5.Цагдаагийн алба хаагч өөрийн албан тушаал, хариуцсан нутаг дэвсгэр, чиг үүргээс үл хамааран хүний амь нас, эрүүл мэндэд бодит аюул учирч тусламж хүссэн, эсхүл энэ тухай өөрөө олж мэдсэн бол зохих арга хэмжээг нэн даруй авч, нутаг дэвсгэр хариуцсан цагдаагийн байгууллагад мэдэгдэх зохицуулалтыг тусгасан. 
6.Төсөлд иргэн, аж ахуйн нэгж, байгууллагаас цагдаагийн байгууллагын үйл ажиллагаанд оролцох, дэмжлэг, туслалцаа үзүүлэх зохицуулалтыг хуульчилснаар цагдаагийн байгууллагаас хуулиар хүлээсэн үүргээ хэвийн гүйцэтгэх нөхцөл, боломж бүрдэнэ.
Хуулийн төсөл боловсруулахдаа НҮБ-ын Ерөнхий Ассамблейн 1979 оны 34/169 дүгээр тогтоолоор баталсан “Хууль хэрэгжүүлэх албан тушаалтнуудын зан үйлийн тухай хууль”, НҮБ-ын Эдийн засаг, нийгмийн зөвлөлийн 1989 оны     1989/61 дүгээр тогтоолоор баталсан “Нийгмийн хэв журам сахиулах үүрэг бүхий албан тушаалтнаас хүч хэрэглэх болон галт зэвсэг хэрэглэх үндсэн зарчим”, Европын Зөвлөлийн Сайд нарын Зөвлөлөөс гаргасан “Цагдаагийн ёс зүйн тухай Европын хэм хэмжээний талаарх зөвлөмж”, НҮБ-ын Хүний эрхийн дээд комиссаруудын газраас гаргасан “Цагдаагийн албан хаагчийн үйл ажиллагаанд баримтлах олон улсын хүний эрхийн стандарт”, “НҮБ-ын цагдаагийн хууль сахиулах үйл ажиллагааны  стандарт” зэрэг гарын авлага,  зөвлөмж, бусад улсын хууль тогтоомжийг судалсан.
Хуулийн төсөл нь 10 бүлэг, 98 зүйлтэй бөгөөд уг хуулийн төсөлтэй холбогдуулан Цагдаагийн албаны тухай хуулийг дагаж мөрдөх журмын тухай, Захиргааны хариуцлагын тухай хуульд нэмэлт, өөрчлөлт оруулах тухай, Гүйцэтгэх ажлын тухай хуульд нэмэлт оруулах тухай, Аж ахуйн үйл ажиллагааны тусгай зөвшөөрлийн тухай хуульд нэмэлт оруулах тухай, Гэмт хэргээс урьдчилан сэргийлэх тухай хуульд нэмэлт оруулах тухай зэрэг 13 хуульд нэмэлт, өөрчлөлт оруулах, хүчингүй болгох тухай хуулийн төслүүдийг хамтад нь боловсруулсан болно.

